
RAQAMLI IQTISODIYOT VA SUN’IY 
INTELLEKTNING KICHIK BIZNES 
SAMARADORLIGIGA TA’SIRI
Boymirzayev Zokirjon Mashrabboyevich 
Namangan davlat texnika universiteti, 
“Buxgalteriya hisobi” kafedrasi dotsenti

Annotatsiya. Maqolada raqamli iqtisodiyot va sun’iy intellektning kichik biznes samaradorligiga ta’sir 
etish mexanizmlari nazariy va statistik jihatdan tadqiq etilgan. Milliy statistika qo‘mitasining 2020–2025-yillarga 
oid ma’lumotlari hamda OECD tadqiqotlari tahlil qilingan. Mazkur davrda aloqa va axborotlashtirish xizmatlari 
hajmi qariyb 5 baravar, elektron tijorat hajmi esa 31,5 baravar oshgani qayd etilgan. Sun’iy intellektdan 
foydalanishning mehnat unumdorligini oshirish, xarajatlarni optimallashtirish, marketing va elektron savdo 
jarayonlarini takomillashtirish hamda boshqaruv qarorlarining samaradorligini oshirish bilan bog‘liq imkoniyatlari 
tizimlashtirilgan. Raqamli texnologiyalardan foydalanish samaradorligi raqamli infratuzilmaning rivojlanganlik 
darajasi, ma’lumotlar sifati va xodimlarning malakasiga bog‘liqligi asoslangan hamda kichik biznes subyektlarida 
sun’iy intellekt va raqamli texnologiyalarni samarali joriy etish bo‘yicha ilmiy-amaliy takliflar ishlab chiqilgan. 

Kalit so‘zlar: raqamli iqtisodiyot, sun’iy intellekt, kichik biznes, raqamli transformatsiya, elektron tijorat, 
mehnat unumdorligi, innovatsiya, biznes samaradorligi.

Abstract. The article examines the mechanisms through which the digital economy and artificial 
intelligence affect the efficiency of small businesses from theoretical and statistical perspectives. Data from the 
National Statistics Committee for 2020–2025 and OECD studies are analysed. During this period, the volume of 
communication and information services increased nearly fivefold, while the volume of e-commerce increased 
31.5 times. The opportunities associated with the use of artificial intelligence to improve labour productivity, 
optimise costs, enhance marketing and e-commerce processes, and increase the effectiveness of managerial 
decision-making are systematised. The study substantiates that the effectiveness of digital technologies 
depends on the level of digital infrastructure development, data quality, and employee qualifications, and 
develops scientific and practical recommendations for the effective implementation of artificial intelligence and 
digital technologies in small businesses. 

Keywords: digital economy, artificial intelligence, small business, digital transformation, e-commerce, 
labour productivity, innovation, business efficiency.

Аннотация. В статье исследованы теоретические и статистические аспекты механизмов влияния 
цифровой экономики и искусственного интеллекта на эффективность малого бизнеса. Проанализированы 
данные Национального комитета по статистике за 2020–2025 годы, а также исследования OECD. За 
рассматриваемый период объём услуг связи и информатизации увеличился почти в 5 раз, а объём 
электронной коммерции — в 31,5 раза. Систематизированы возможности применения искусственного 
интеллекта для повышения производительности труда, оптимизации затрат, совершенствования 
маркетинга и электронной торговли, а также повышения эффективности управленческих решений. 
Обосновано, что эффективность использования цифровых технологий зависит от уровня развития 
цифровой инфраструктуры, качества данных и квалификации работников, а также разработаны научно-
практические рекомендации по эффективному внедрению искусственного интеллекта и цифровых 
технологий в деятельность субъектов малого бизнеса. 

Ключевые слова: цифровая экономика, искусственный интеллект, малый бизнес, цифровая 
трансформация, электронная коммерция, производительность труда, инновации, эффективность 
бизнеса.

K I R I S H
Raqamli iqtisodiyot ishlab chiqarish, xizmat ko‘rsatish, savdo va boshqaruv jarayonlarini yangi bosqichga olib 

chiqmoqda. Korxonalarning raqobatbardoshligi moddiy va moliyaviy resurslar bilan bir qatorda, ma’lumotlardan 
samarali foydalanish, raqamli platformalarga integratsiyalashish hamda sun’iy intellekt (AI) texnologiyalarini 
joriy etish darajasiga ham tobora ko‘proq bog‘liq bo‘lib bormoqda.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz410

2026-yil, oktabr. 10-son, II-qism

Kichik korxonalarda moliyaviy imkoniyatlarni kengaytirish, malakali kadrlar salohiyatini rivojlantirish, 
marketing va boshqaruv mexanizmlarini takomillashtirish raqamlashtirishning ahamiyatini yanada oshiradi. 
Bulutli xizmatlar, elektron tijorat, raqamli to‘lovlar, mijozlar bilan munosabatlarni boshqarish tizimlari (CRM), 
biznes-analitika va generativ AI texnologiyalari nisbatan kam xarajatlar asosida zamonaviy boshqaruv 
vositalaridan foydalanish imkonini beradi.

O‘zbekistonda 2025-yilda kichik biznes va xususiy tadbirkorlikning YAIMdagi ulushi 52,2 foizni, ushbu 
sektorda band bo‘lganlar soni 11,18 mln kishini, jami bandlikdagi ulushi esa 74,9 foizni tashkil etgan [9, 
10]. Mazkur ko‘rsatkichlar ushbu sektorning raqamli transformatsiyasi iqtisodiy o‘sish va bandlik barqarorligini 
ta’minlashda muhim ahamiyatga ega ekanini ko‘rsatadi.

Axborot iqtisodiyoti va elektron tijoratda yaratilgan yalpi qo‘shilgan qiymat 2015-yildagi 3,88 trln so‘mdan 
2024-yilda 60,22 trln so‘mga, uning YAIMdagi ulushi esa 1,93 foizdan 4,08 foizga oshgan. Elektron tijorat 
hajmi 2025-yilda 31,55 trln so‘mga yetgan [9]. Mazkur dinamika kichik biznes subyektlarining savdo, 
marketing va boshqaruv usullarini raqamli vositalar asosida yanada takomillashtirish uchun keng imkoniyatlar 
shakllanayotganini ko‘rsatadi.

Tadqiqotning maqsadi raqamli iqtisodiyot va sun’iy intellekt texnologiyalarining kichik biznes 
samaradorligiga ta’sir yo‘nalishlarini statistik ma’lumotlar asosida tahlil qilish hamda ularni samarali joriy etishga 
qaratilgan ilmiy-amaliy takliflarni ishlab chiqishdan iborat. Ushbu maqsadga erishish uchun raqamli iqtisodiyot 
ko‘rsatkichlari, elektron tijorat dinamikasi, sun’iy intellektni qo‘llash yo‘nalishlari hamda korxonalarning raqamli 
transformatsiyasini yanada rivojlantirish imkoniyatlari o‘rganiladi.

M A V Z U G A  O I D  A D A B I Y O T L A R  S H A R H I
M. Bianchini va M. Lasheras Sancho (2025) OECD D4SME tadqiqotida kichik va o‘rta korxonalarning 

raqamli yetuklik darajasi, sun’iy intellekt vositalaridan foydalanish holati, shuningdek, raqamli ko‘nikmalar 
va moliyalashtirish imkoniyatlarini rivojlantirish bilan bog‘liq jihatlarni tahlil qilgan [3]. Ularning yondashuvi 
texnologiyalarni joriy etish jarayonini tashkiliy tayyorgarlik va inson kapitali salohiyati bilan o‘zaro bog‘liq holda 
baholash muhimligini ko‘rsatadi. Z.M. Boymirzayev (2024) kichik biznes mahsulotlarini xorijiy bozorlarga olib 
chiqish imkoniyatlari hamda eksportni qo‘llab-quvvatlash mexanizmlarini o‘rgangan [6]. Mazkur yondashuv 
raqamli savdo vositalari va bozor axborotidan samarali foydalanishni korxonalarning eksport salohiyatini 
kengaytirish bilan bog‘lash uchun ilmiy asos yaratadi.

G.Z. Xakimova va U.B. Xolmirzayev (2026) kichik biznes subyektlarining innovatsion faolligini moliyaviy 
rag‘batlantirish, infratuzilmani rivojlantirish, kadrlar tayyorlash hamda raqamli texnologiyalarni joriy etish 
jarayonlari bilan o‘zaro bog‘liq holda tahlil qilgan [14]. Mazkur tadqiqotlar raqamlashtirish, innovatsion faollik va 
bozor imkoniyatlarini kengaytirish o‘rtasidagi o‘zaro bog‘liqlikni yoritadi. Ushbu maqolada mazkur ilmiy xulosalar 
O‘zbekistonning statistik ma’lumotlari bilan qiyosiy tahlil qilinib, sun’iy intellekt texnologiyalaridan foydalanish 
imkoniyatlari korxona xarajatlarini optimallashtirish, mehnat unumdorligini oshirish hamda eksport faoliyatini 
rivojlantirish nuqtayi nazaridan umumlashtiriladi.

T A D Q I Q O T  M E T O D O L O G I YA S I
Tadqiqotning nazariy asosini raqamli iqtisodiyot, innovatsion rivojlanish, texnologik o‘zgarishlar hamda 

kichik biznes samaradorligiga oid ilmiy konsepsiyalar tashkil etadi. Tadqiqotning axborot bazasi O‘zbekiston 
Respublikasi Milliy statistika qo‘mitasining 2020–2025-yillarga oid statistik ma’lumotlari, sun’iy intellektni 
rivojlantirish va undan foydalanishga oid normativ-huquqiy hujjatlar hamda OECD tadqiqotlari asosida 
shakllantirildi [1, 2, 17, 18].

Tadqiqot natijalarining yetarli darajadagi reprezentativligini ta’minlash hamda raqamli iqtisodiyot va sun’iy 
intellekt texnologiyalarining kichik biznes samaradorligiga ta’sirini batafsil baholash maqsadida shakllantirilgan 
kuzatuv birliklari va tegishli statistik ko‘rsatkichlarning umumiy majmuasidan 10 foizlik tanlanma ajratilib, 
chuqurlashtirilgan tahlilda foydalanildi.

Tadqiqot jarayonida statistik, qiyosiy, dinamik va tarkibiy tahlil usullaridan foydalanilib, raqamli iqtisodiyot 
hamda kichik biznes faoliyatini tavsiflovchi asosiy ko‘rsatkichlarning o‘zgarish tendensiyalari o‘rganildi. Tizimli 
yondashuv raqamli texnologiyalar, inson kapitali va biznes samaradorligi o‘rtasidagi o‘zaro bog‘liqlikni aniqlash 
va izohlashda, ilmiy umumlashtirish usuli esa tadqiqot natijalari asosida xulosa va takliflarni shakllantirishda 
qo‘llanildi. Pul ko‘rinishidagi ko‘rsatkichlar joriy narxlarda qiyoslandi. Tadqiqot asosan tavsifiy-tahliliy 
xususiyatga ega bo‘lib, sun’iy intellekt texnologiyalarining kichik biznes samaradorligiga ta’sir yo‘nalishlarini 
aniqlashga qaratildi; ularning sababiy miqdoriy ta’sirini ekonometrik baholash esa keyingi tadqiqotlar uchun 
istiqbolli yo‘nalish sifatida qaraladi.

Kichik biznes subyektlari samaradorligini belgilovchi asosiy omillar o‘rtasidagi o‘zaro bog‘liqlikni quyidagi 
konseptual funksional ko‘rinishda ifodalash mumkin:

E = f(D, AI, H, K, M, I)
Bu yerda: 
E - kichik biznes samaradorligi; 
D - raqamlashtirish darajasi; 
AI - sun’iy intellekt texnologiyalaridan foydalanish darajasi; 
H - inson kapitali; 
K - kapital va investitsiyalar; 
M - bozor imkoniyatlari; 
I - innovatsion faollik.

T A H L I L  V A  N A T I J A L A R
Raqamli iqtisodiyotning rivojlanish darajasi qo‘shilgan qiymat, axborot va aloqa xizmatlari hamda elektron 

tijorat ko‘rsatkichlari asosida baholandi (1-jadval).
1-jadval

O‘zbekistonda raqamli iqtisodiyotning ayrim ko‘rsatkichlari dinamikasi1

Ko‘rsatkich 2020 2021 2022 2023 2024 2025

Axborot iqtisodiyoti va elektron tijorat GVA, trln 
so‘m 12,0 18,6 30,0 42,9 60,2 —

Uning YAIMdagi ulushi, % 1,82 2,30 3,06 3,56 4,08 —

Aloqa va axborotlashtirish xizmatlari, trln so‘m 15,9 20,4 27,9 39,7 56,9 79,5

Elektron tijorat hajmi, trln so‘m 1,0 6,0 10,9 13,3 15,2 31,6

2020–2025-yillarda aloqa va axborotlashtirish xizmatlari hajmi 15,9 trln so‘mdan 79,5 trln so‘mga, 
elektron tijorat hajmi 1,0 trln so‘mdan 31,6 trln so‘mga oshgan. Aniq yillik qiymatlar asosida o‘sish mos 
ravishda qariyb 5 va 31,5 baravarni tashkil etadi [9]. Bu nisbatlar nominal o‘zgarishni ifodalaydi; ularni real 
mehnat unumdorligi o‘sishi bilan tenglashtirish mumkin emas.

Elektron platformalar kichik korxonalarning mahalliy bozor chegaralaridan chiqib, boshqa hududlar va xorijiy 
xaridorlarga xizmat ko‘rsatish imkoniyatini kengaytiradi. Raqamli transformatsiyaning iqtisodiy ahamiyatini 
kichik biznesning YAIM va bandlikdagi o‘rni bilan birgalikda baholash zarur (2-jadval).

2-jadval
Kichik biznesning O‘zbekiston iqtisodiyotidagi o‘rni2

Ko‘rsatkich 2020 2022 2024 2025

Kichik biznesning YAIMdagi ulushi, % 56,7 54,3 53,5 52,2

Kichik biznesda bandlar, mln kishi 9,87 10,13 10,54 11,18

Jami bandlikdagi ulushi, % 74,5 73,9 73,9 74,9

Jadval ma’lumotlarida ikkita asosiy tendensiya kuzatiladi: 2020–2025-yillarda kichik biznesning 
YAIMdagi ulushi 56,7 foizdan 52,2 foizga o‘zgargan, ushbu sektorda band bo‘lganlar soni esa 9,87 mln 
kishidan 11,18 mln kishiga oshgan. Mazkur dinamika kichik biznes samaradorligini kompleks baholashda 
faqat uning YAIMdagi ulushi bilan cheklanmasdan, bir xodim hisobiga yaratilgan qo‘shilgan qiymat, 
tushum, xarajatlar hamda eksport natijalari kabi ko‘rsatkichlarni ham hisobga olish maqsadga muvofiqligini 
ko‘rsatadi.

Elektron tijorat kichik biznes samaradorligiga quyidagi beshta asosiy yo‘nalish orqali ta’sir ko‘rsatadi:
1. Bozor imkoniyatlarini kengaytirish - mamlakatning turli hududlaridagi xaridorlarga mahsulot va xizmatlarni 

taklif etish imkoniyatini yaratadi.
2. Marketingni optimallashtirish - maqsadli auditoriyani aniq belgilash hamda reklama xarajatlarini samarali 

boshqarish imkonini beradi.
3. Savdo jarayonlarini avtomatlashtirish - buyurtmalarni qabul qilish, to‘lovlarni amalga oshirish, hisob-

fakturalarni shakllantirish va mijozlar bilan aloqalarni raqamlashtirishga xizmat qiladi.

1	  Muallif ishlanmasi
2	  Milliy statistika qo‘mitasi ma’lumotlari [9, 10].

4. Ma’lumotlardan samarali foydalanish - xaridorlarning xatti-harakatlari va talabini tahlil qilish asosida 
mahsulot assortimentini takomillashtirish imkonini beradi.

5. Eksport imkoniyatlarini kengaytirish - raqamli platformalar orqali xorijiy xaridorlar va hamkorlarni topish 
hamda yangi bozorlarga chiqish imkoniyatlarini oshiradi.

Raqamlashtirish biznes jarayonlarini elektron shaklga o‘tkazish va ularni samarali tashkil etish imkonini 
bersa, sun’iy intellekt (AI) ushbu jarayonlarda ma’lumotlarni tahlil qilish, natijalarni prognozlash hamda 
ayrim operatsiyalarni avtomatlashtirish imkoniyatlarini yanada kengaytiradi. Sun’iy intellektning kichik biznes 
faoliyatidagi asosiy qo‘llanish yo‘nalishlari mazkur jadvalda keltirilgan (3-jadval).

3-jadval
Kichik biznesda sun’iy intellektni qo‘llash yo‘nalishlari3

Yo‘nalish AI texnologiyasidan foydalanish Kutiladigan samaradorlik

Buxgalteriya Hujjatlarni avtomatik tanib olish, tasniflash Vaqt va mehnat xarajatlarini kamaytirish

Marketing Xaridor segmentatsiyasi Reklama samaradorligini oshirish

Savdo Talabni prognozlash Ortiqcha zaxiralarni kamaytirish

Mijozlar bilan aloqa Chatbot va virtual yordamchilar Xizmat tezligini oshirish

Ombor Zaxiralarni prognozlash Aylanma mablag‘lardan samarali 
foydalanish

Moliyaviy boshqaruv Pul oqimlarini prognozlash Likvidlikni boshqarish

Eksport Bozor va narx tahlili Yangi bozorlarni aniqlash

Kadrlar Nomzodlarni dastlabki saralash Tanlash xarajatlarini kamaytirish

Ishlab chiqarish Talab va ishlab chiqarish prognozi Resurslardan foydalanish 
samaradorligini oshirish

OECDning 2025-yilgi D4SME hisobotida o‘tkazilgan so‘rov o‘nta mamlakatdagi 1009 ta korxonani 
qamrab olgan. Mamlakatlar bo‘yicha o‘rtacha hisobda respondentlarning 39 foizi sun’iy intellekt (AI) 
ilovalaridan foydalangan. AI vositalaridan foydalanuvchilar orasida respondentlarning 43 foizi o‘rtacha, 18 
foizi esa sezilarli ijobiy ta’sirni qayd etgan [3]. Tanlanmaning tasodifiy usulda shakllantirilmaganligi mazkur 
natijalarni ehtiyotkorlik bilan talqin qilishni taqozo etadi. Shu sababli ularni barcha kichik korxonalar yoki 
O‘zbekiston sharoitiga bevosita tatbiq etishdan ko‘ra, qiyosiy ilmiy yo‘nalish sifatida baholash maqsadga 
muvofiq.

Sun’iy intellektdan foydalanish darajasi bazaviy yoki rivojlanayotgan raqamli imkoniyatlarga ega korxonalarda 
25 foizni, raqamli ko‘nikmalari rivojlangan va ilg‘or korxonalar guruhida 51 foizni, transformatsion guruhda esa 
61 foizni tashkil etgan [3]. Mazkur bog‘liqlik korxonalarning raqamli yetuklik darajasi AI texnologiyalaridan 
foydalanishda muhim ahamiyat kasb etishini ko‘rsatadi. Shu bilan birga, sababiy ta’sirning miqdoriy darajasini 
aniqlash uchun qo‘shimcha empirik va ekonometrik baholashlarni amalga oshirish maqsadga muvofiq.

Shundan kelib chiqib, AI texnologiyalarini joriy etishni internet infratuzilmasini takomillashtirish, sifatli 
ma’lumotlar bazasini shakllantirish, elektron hisob, savdo va boshqaruv tizimlarini rivojlantirish bilan o‘zaro 
uyg‘unlashtirish maqsadga muvofiq.

Kichik biznesning raqamli transformatsiyasi o‘zaro bog‘liq bir necha bosqichlarni qamrab oladi. Dastlab 
zarur raqamli infratuzilma shakllantiriladi, keyingi bosqichda elektron to‘lovlar, mijozlar bilan munosabatlarni 
boshqarish tizimlari (CRM), korxona resurslarini boshqarish tizimlari (ERP), bulutli xizmatlar va elektron 
tijorat vositalari joriy etiladi. Ma’lumotlar bazasi hamda tahliliy boshqaruv tizimlari rivojlangani sari AI asosida 
prognozlash, avtomatlashtirish va optimallashtirish imkoniyatlari ham kengayib boradi.

Mazkur jarayonning kutiladigan iqtisodiy natijalarini quyidagi mantiqiy ketma-ketlikda ifodalash mumkin:
Raqamli infratuzilma va ma’lumotlar → raqamli biznes jarayonlari va AI → avtomatlashtirish → 

unumdorlikning oshishi va xarajatlarning optimallashtirilishi → raqobatbardoshlik, daromad va eksport 
imkoniyatlarining kengayishi.

3	  Muallif tomonidan tizimlashtirilgan. Jadval kutiladigan natijalarni ifodalaydi.

Kichik biznesning YAIMdagi ulushidagi o‘zgarishni faqat raqamlashtirish samaradorligi bilan bog‘lash to‘liq 
ilmiy xulosa chiqarish imkonini bermaydi. Mazkur ko‘rsatkichga boshqa tarmoqlarning rivojlanish sur’atlari, 
iqtisodiyotdagi tarkibiy o‘zgarishlar hamda yirik korxonalar faoliyati ham ta’sir ko‘rsatadi. Shu sababli raqamli 
transformatsiya natijalarini korxona darajasidagi mikroiqtisodiy ko‘rsatkichlar asosida baholash maqsadga 
muvofiq.

Bunda bir xodim hisobiga to‘g‘ri keladigan tushum va qo‘shilgan qiymat, operatsion xarajatlar, buyurtmalarni 
bajarish vaqti, mijozlar soni, eksport tushumi, raqamli savdo ulushi hamda AI yordamida avtomatlashtirilgan 
operatsiyalar ulushi asosiy baholash mezonlari sifatida qo‘llanilishi mumkin.

Kelgusidagi empirik tadqiqotlarda korxonalar kesimida panel ma’lumotlar bazasini shakllantirish va quyidagi 
ekonometrik modelni baholash taklif etiladi:

LPᵢₜ = β₀ + β₁DIGᵢₜ + β₂AIᵢₜ + β₃HUMCAPᵢₜ + β₄INVᵢₜ + β₅EXPORTᵢₜ + εᵢₜ
Bu yerda: 
LP - mehnat unumdorligi; 
DIG - raqamlashtirish darajasi; 
AI - sun’iy intellektdan foydalanish darajasi; 
HUMCAP - inson kapitali; 
INV - investitsiyalar; 
EXPORT - eksport faolligi; 
ε - tasodifiy xatolik; 
i - korxona indeksi; 
t - vaqt indeksi.
Mazkur model raqamlashtirish va sun’iy intellektdan foydalanish bilan mehnat unumdorligi o‘rtasidagi 

bog‘liqlikni boshqa muhim omillar ta’sirini hisobga olgan holda baholash uchun taklif etiladi. Ushbu maqola 
doirasida korxonalar kesimidagi panel ma’lumotlar bazasi shakllantirilmaganligi sababli model konseptual-
ekonometrik taklif sifatida keltirildi. Model koeffitsiyentlarini empirik baholash keyingi tadqiqotlarning istiqbolli 
yo‘nalishi sifatida qaraladi.

O‘zbekiston Respublikasida sun’iy intellekt texnologiyalarini 2030-yilgacha rivojlantirish strategiyasida 
AI mahsulotlari va xizmatlarini kengaytirish, davlat xizmatlarida sun’iy intellektdan foydalanish hamda ilmiy 
laboratoriyalar faoliyatini rivojlantirish yo‘nalishlari belgilangan [1]. Mazkur ustuvor yo‘nalishlardan kelib chiqib, 
kichik biznes subyektlarida sun’iy intellekt texnologiyalaridan foydalanishni kengaytirishga qaratilgan quyidagi 
chora-tadbirlarni amalga oshirish maqsadga muvofiq.

1. “AI for Small Business” platformasini yaratish. Yagona raqamli platformada buxgalteriya hisobi, soliq, 
marketing, biznes-rejalashtirish, moliyaviy tahlil, eksport bozorlari, kreditga layoqatlilik va talabni prognozlash 
bo‘yicha AI yordamchi xizmatlarini birlashtirish kichik korxonalarning maslahat, tahlil va boshqaruv imkoniyatlarini 
kengaytirishga xizmat qiladi.

2. AI asosidagi buxgalteriya xizmatlarini rivojlantirish. Hujjatlarni avtomatik tanib olish, xo‘jalik 
operatsiyalarini tegishli schyotlar bo‘yicha tasniflash, hisobdagi nomuvofiqliklarni aniqlash hamda moliyaviy 
hisobotlarni shakllantirish tizimlarini joriy etish hisob-kitob jarayonlarini tezlashtirish va ularga sarflanadigan 
vaqtni optimallashtirish imkonini beradi.

3. Kichik biznes uchun raqamli eksport markazlarini tashkil etish. Mazkur markazlarda xorijiy bozorlar va 
potensial xaridorlarni tahlil qilish, mahsulot narxlari hamda logistika variantlarini qiyoslash, eksport hujjatlarini 
tayyorlash va bozor axborotlarini taqdim etish bo‘yicha xizmatlarni yo‘lga qo‘yish maqsadga muvofiq.

4. Raqamli kompetensiyalarni rivojlantirish. Texnologiyalardan foydalanish samaradorligi ko‘p jihatdan 
xodimlarning bilim va ko‘nikmalariga bog‘liq. Shu bois kichik biznes rahbarlari va mutaxassislari uchun raqamli 
biznes boshqaruvi, AI asosidagi moliyaviy tahlil, raqamli marketing hamda eksport bozorlarini o‘rganishga 
qaratilgan qisqa muddatli amaliy o‘quv kurslarini tashkil etish muhim ahamiyat kasb etadi.

Hududiy jihatdan Namangan viloyati kichik biznes subyektlarining raqamli transformatsiyasini rivojlantirish 
uchun salmoqli imkoniyatlarga ega. 2025-yilda viloyatda yalpi hududiy mahsulot 8,2 foizga, sanoat ishlab 
chiqarishi 9,1 foizga, qurilish ishlari 10,1 foizga, chakana savdo 11,0 foizga, bozor xizmatlari 15,4 foizga va 
eksport hajmi 15,5 foizga o‘sgan.

Viloyatda 2026-yil 1-yanvar holatiga 27 097 ta korxona va tashkilot, 2025-yil 1-oktabr holatiga esa 21 650 
ta kichik korxona va mikrofirma faoliyat yuritgan. Aloqa va axborotlashtirish xizmatlari hajmi 2025-yilda qariyb 
1,6 trln so‘mni tashkil etgan [9]. Mazkur ko‘rsatkichlar hududning iqtisodiy faolligi hamda raqamli va texnologik 
imkoniyatlarini tavsiflaydi.

To‘qimachilik, tikuv-trikotaj, savdo, xizmat ko‘rsatish, qishloq xo‘jaligi hamda eksportga yo‘naltirilgan 
kichik korxonalarda AI yechimlarini tajriba-sinov asosida joriy etish istiqbolli yo‘nalishlardan biri hisoblanadi. 
Ularning amaliy samaradorligini korxona darajasidagi xarajatlar, mehnat unumdorligi, savdo hajmi, eksport 

tushumi va boshqa natijaviy ko‘rsatkichlarning joriy etishdan oldingi hamda keyingi holatini qiyoslash asosida 
baholash maqsadga muvofiq.

X U L O S A  V A  T A K L I F L A R
Birinchidan, 2020–2025-yillarda raqamli xizmatlar va elektron tijoratning kengayishi kichik biznes 

subyektlari uchun yangi savdo, marketing va boshqaruv imkoniyatlarini yaratgan. Shu bilan birga, nominal 
ko‘rsatkichlarning o‘sishini korxona unumdorligining bevosita mezoni sifatida emas, balki samaradorlikni 
tavsiflovchi boshqa ko‘rsatkichlar bilan birgalikda baholash maqsadga muvofiq.

Ikkinchidan, kichik biznesning YAIM va bandlikdagi yuqori ulushi ushbu sektorning raqamli 
transformatsiyasini iqtisodiy rivojlanishning muhim yo‘nalishlaridan biriga aylantiradi. Shu sababli kichik biznes 
samaradorligini ulush ko‘rsatkichlari bilan bir qatorda, bir xodim hisobiga to‘g‘ri keladigan tushum, xarajatlar 
dinamikasi, qo‘shilgan qiymat hamda eksport natijalari asosida kompleks baholash maqsadga muvofiq.

Uchinchidan, elektron tijorat, raqamli to‘lov tizimlari va avtomatlashtirilgan boshqaruv vositalaridan 
foydalanish biznes jarayonlari samaradorligini oshirishga xizmat qiladi. Yangi bozor imkoniyatlarini o‘zlashtirish, 
innovatsion faoliyatni rivojlantirish va inson kapitali salohiyatini mustahkamlash esa kichik biznesning uzoq 
muddatli rivojlanish imkoniyatlarini yanada kengaytiradi.

To‘rtinchidan, sun’iy intellekt (AI) texnologiyalaridan foydalanish buxgalteriya hisobi, marketing, mijozlar 
bilan munosabatlarni boshqarish va prognozlash jarayonlarini takomillashtirish imkonini beradi. Mazkur 
imkoniyatlardan samarali foydalanishda sifatli ma’lumotlar bazasi, rivojlangan raqamli infratuzilma hamda 
xodimlarning tegishli bilim va ko‘nikmalarini muntazam rivojlantirib borish muhim ahamiyat kasb etadi.

Beshinchidan, kichik biznesni qo‘llab-quvvatlash mexanizmlarida raqamli boshqaruv, sun’iy intellekt, 
elektron tijorat va kadrlar kompetensiyalarini rivojlantirish yo‘nalishlarini o‘zaro uyg‘unlashtirish maqsadga 
muvofiq. Taklif etilgan raqamli platforma, AI asosidagi buxgalteriya xizmatlari, raqamli eksport markazlari va 
qisqa muddatli amaliy o‘quv kurslari ushbu yo‘nalishlarni kichik biznes subyektlarining amaliy ehtiyojlari bilan 
bog‘lashga hamda raqamli transformatsiya samaradorligini oshirishga xizmat qiladi.

